
Striguru Dhyanam Stuti Kavacha and Gita from various tantras

స్త్రీగురు  ధ్యానస్తుతీకవచం గీతా వివిధ తన్త్రే

॥ అథ స్త్రీగురుధ్యానం  గుప్తసాధనతన్త్రే ద్వితీయపటలే ॥
పార్వత్యువాచ ॥
గురుధ్యానం శ్రుతం  నాథ ! సర్వతన్త్రేషు  గోపితమ్ ।
స్త్రియా  దీక్షా శుభా ప్రోక్తా  సర్వకామఫలప్రదా  ॥ ౧॥
బహుజన్మార్జితాత్  పుణ్యాత్ బహుభగ్యవశాద్ యది ।
స్త్రీగురుర్లభ్యతే   నాథ ! తస్యా ధ్యానన్తు కీదృశమ్ ॥ ౨॥
కుత్ర వా సా గురుర్ధ్యేయా  శ్రోతుమిచ్ఛామి  సామ్ప్రతమ్ ।
కథయస్వ మహాదేవ !యద్యహం తవ వల్లభా  ॥ ౩॥
శివ ఉవాచ ॥
శ‍ృణు పార్వతి ! వక్ష్యామి తవ స్నేహపరిప్లుతః  ।
రహస్యం స్త్రీగురోర్ధ్యానం   యథా ధ్యేయా చ సా గురుః ॥ ౪॥
సహస్రారే  మహాపద్మే కిఞ్జల్కగణశోభితే  ।
ప్రఫుల్లపద్మపత్రాక్షీ    ఘనపీనపయోధరా ॥ ౫॥
ప్రసన్నవదనా  క్షీణమధ్యా ధ్యాయేచ్ఛివాం గురుమ్ ।
పద్మరాగసమాభాసాం రక్తవస్త్రసుశోభనామ్  ॥ ౬॥
రక్తకఙ్కణపాణిఞ్చ రక్తనూపురశోభితామ్ ।
శరదిన్దుప్రతీకాశాం   రక్తోద్భాసితకుణ్డలామ్  ॥ ౭॥
స్వనాథవామభాగస్థాం  వరాభయకరామ్బుజామ్ ।
ఇతి తే కథితం దేవి ! స్త్రీగురోర్ధ్యానముత్తమమ్   ।
గోపనీయం ప్రయత్నేన  న ప్రకాశ్యం  కదాచన ॥ ౮॥

అథ స్తుతిః ॥ మాతృకాభేదతన్త్రే సప్తపటలే  ॥
దేవ్యువాచ ॥
స్తుతిఞ్చ కవచం నాథ !శ్రోతుమిచ్ఛామి  సామ్ప్రతమ్ ।

స్త్రీగురు  ధ్యానస్తుతీకవచం గీతా వివిధ తన్త్రే

శ్రీగురోః  కవచం ప్రోక్తం   త్వయా నాథ !పురా ప్రభో  ! ॥ ౧॥
ఇదానీం స్త్రీగురోః  స్త్రోత్రం   కవచం మయి కథ్యతామ్ ।
యస్య విజ్ఞానమాత్రేణ   పునర్జన్మ  న జాయతే ॥ ౨॥
శ్రీశివ  ఉవాచ ॥
శ‍ృణు దేవి ! ప్రవక్ష్యామి  స్తోత్రం  పరమగోపనమ్ ।
యస్య శ్రవణమాత్రేణ   సంసారాన్ముచ్యతే నరః ॥ ౧॥
నమస్తే దేవదేవేశి ! నమస్తే హరపూజితే ! ।
బ్రహ్మవిద్యాస్వరూపాయై  తస్యై  నిత్యం నమో నమః ॥ ౨॥
అజ్ఞానతిమిరాన్ధస్య   జ్ఞానాఞ్జనశలాకయా   ।
యయా చక్షురున్మీలితం తస్యై  నిత్యం నమో నమః ॥ ౩॥
భవబన్ధనపారస్య  తారిణీ జననీ పరా ।
జ్ఞానదా  మోక్షదా నిత్యం తస్యై  నిత్యం నమో నమః ॥ ౪॥
శ్రీనాథవామభాగస్థా  సదయా సురపూజితా ।
సదా విజ్ఞానదాత్రీ  చ తస్యై  నిత్యం నమో నమః ॥ ౫॥
సహస్రారే  మహాపద్మే సదానన్దస్వరూపిణీ  ।
మహామోక్షప్రదా  దేవీ తస్యై  నిత్యం నమో నమః ॥ ౬॥
బ్రహ్మవిష్ణుస్వరూపా   చ మహారుద్రస్వరూపిణీ  ।
త్రిగుణాత్మస్వరూపా  చ తస్యై  నిత్యం నమో నమః ॥ ౭॥
చన్ద్రసూర్య్యాగ్నిరూపా  చ మదాఘూర్ణితలోచనా  ।
స్వనాథఞ్చ సమాలిఙ్గ్య  తస్యై  నిత్యం నమో నమః ॥ ౮॥
బ్రహ్మవిష్ణుశివత్వాదిజీవన్ముక్తిప్రదాయినీ    ।
జ్ఞానవిజ్ఞానయోర్దాత్రీ    తస్యై  శ్రీగురవే  నమః ॥ ౯॥
ఇదం స్తోత్రం  మహేశాని !యః పఠేద్భక్తిసంయుతః ।
స సిద్ధిం  లభతే నిత్యం సత్యం సత్యం న సంశయః ॥ ౧౦॥
ప్రాతఃకాలే  పఠేద్ యస్తు గురుపూజాపురఃసరమ్ ।
స ఏవ ధన్యో లోకేశో దేవీపుత్ర ఇవ క్షితౌ ।
ఇతి మాతృకాభేదతన్త్రే స్త్రీగురోః  స్తోత్రం  సమ్పూర్ణమ్  ॥ ౧౧॥

స్తోత్రం  సమాప్తం దేవేశి ! కవచం శ‍ృణు సాదరమ్ ।
యస్య స్మరణమాత్రేణ  వాగీశసమతాం వ్రజేత్  ।

॥స్త్రీగురుకవచమ్  ॥
వినియోగః -
స్త్రీగురోః  కవచస్యాస్య సదాశివ ఋషిః స్మృతః ।
తారాఖ్యా దేవతా ఖ్యాతా చతుర్వర్గఫలప్రదా   ॥ ౧॥
క్లీం  బీజం చక్షుషోర్మధ్యే సర్వాఙ్గం  మే సదావతు ।
ఐం బీజం మే ముఖం పాతు హ్రీం  జిహ్వాం పరిరక్షతు ॥ ౨॥
శ్రీం  బీజం స్కన్ధదేశం  మే హసఖఫ్రేం  భుజద్వయమ్ ।
హకారః కణ్ఠదేశం  మే సకారః షోడశం దలమ్ ॥ ౩॥
క్షవర్ణస్తదధః   పాతు లకారో హృదయం మమ ।
వకారః పృష్ఠదేశఞ్చ  రకారో దక్షపార్శ్వకమ్ ॥ ౪॥
యూఙ్కారో వామపార్శ్వఞ్చ సకారో మేరుమేవ చ ।
హకారో మే దక్షభుజం క్షకారో వామహస్తకమ్ ॥ ౫॥
మకారశ్చాఙ్గులీం  పాతు లకారో మే నఖం వతు ।
వకారో మే నితమ్బఞ్చ రకారో జఠరం వతు ॥ ౬॥
షీఙ్కారః పాదయుగలం హేసౌః సర్వాఙ్గం  మేఽవతు ।
హేసౌర్లిఙ్గఞ్చ   లోమాని కేశఞ్చ పరిరక్షతు ॥ ౭॥
ఐం బీజం పాతు పూర్వే మే హ్రీం  బీజం దక్షిణేఽవతు ।
శ్రీం  బీజం పశ్చిమే పాతు ఉత్తరే భూతసమ్భవమ్ ॥ ౮॥
శ్రీం  పాతు చాగ్నికోణే చ వేదాఖ్యా నైరృతేఽవతు  ।
దేవామ్బా పాతు వాయవ్యాం శమ్భౌ శ్రీపాదుకాం  తథా ॥ ౯॥
పూజయామి తథా చోర్ద్ధ్వం  నమశ్చాధః సదాఽవతు ।
ఇతి తే కథితం కాన్తే ! కవచం పరమాద్భుతమ్ ॥ ౧౦॥
గురుమన్త్రం  జపిత్వా తు కవచం ప్రఫఠేద్యది  ।
ససిద్ధః  సగణః సోఽపి శివ ఏవ న సంశయః ॥ ౧౧॥
పూజాకాలే పఠేద్ యస్తు కవచం మన్త్రవిగ్రహమ్   ।
పూజాఫలం భవేత్తస్య సత్యం సత్యం సురేశ్వరి ! ॥ ౧౨॥
త్రిసన్ధ్యం   యః పఠేద్దేవి  ! స సిద్ధో నాత్ర సంశయః ।
భూర్జే విలిఖ్య గులికాం స్వర్ణస్థాం   ధారయేద్ యది ॥ ౧౩॥
తస్య దర్శనమాత్రేణ  వాదినో నిష్ప్రభాం గతాః ।
వివాదే జయమాప్నోతి రణే చ నిరృతేః సమః ॥ ౧౪॥

సభాయాం జయమాప్నోతి మమ తుల్యో న సంశయః ।
సహస్రారే  భావయన్ యస్త్రిసన్ధ్యం   ప్రపఠేద్  యది ॥ ౧౫॥
స ఏవ సిద్ధో లోకేశో నిర్వాణపదమీయతే ।
సమస్తమఙ్గలం  నామ కవచం పరమాద్భుతమ్ ॥ ౧౬॥
యస్మై  కస్మై  న దాతవ్యం న ప్రకాశ్యం  కదాచన ।
దేయం శిష్యాయ శాన్తాయ చాన్యథా పతనం భవేత్ ॥ ౧౭॥
అభక్తేభ్యశ్చ దేవేశి !పుత్రేభ్యోఽపి  న దర్శయేత్ ।
ఇదం కవచమజ్ఞాత్వా  దశవిద్యాశ్చ యో జపేత్ ॥ ౧౮॥
స నాప్నోతి ఫలం తస్య చాన్తే చ నరకం వ్రజేత్  ।
సమాప్తం కవచం దేవి ! కిమన్యత్ శ్రోతుమిచ్ఛసి  ।
తవ స్నేహానుబన్ధేన  కిం మయా న ప్రకాశితమ్  ॥ ౧౯॥
॥ ఇతి మాతృకాభేదతన్త్రే స్త్రీగురుకవచం  సమాప్తమ్ ॥

॥ అథ స్త్రీగురుగీతా  । కఙ్కాలమాలినీతన్త్రే ద్వితీయపటలే ॥
పార్వత్యువాచ ॥
లోకేశ ! కథ్యతాం దేవ !గురుగీతా మయి ప్రభో  ! ।
శ్రీభగవానువాచ  ॥
శ‍ృణు తారిణి ! వక్ష్యామి గీతాం బ్రహ్మమయీం  పరామ్ ।
గురుస్త్వం సర్వశాస్త్రాణామహమేవ  ప్రకాశకః  ॥ ౧॥
త్వమేవ గురురూపేణ లోకానాం త్రాణకారిణీ  ।
గయా గఙ్గా కాశికా చ త్వమేవ సకలం జగత్ ॥ ౨॥
కావేరీ యమునా రేవా కరతోయా సరస్వతీ ।
గోమతీ చన్ద్రభాగా  చ త్వమేవ కులపాలికే ! ॥ ౩॥
బ్రహ్మాణ్డం   సకలం దేవి !కోటిబ్రహ్మాణ్డమేవ   చ ।
న హి తే వక్తుమర్హామి  క్రియాజాలం  మహేశ్వరి ! ॥ ౪॥
ఉక్త్వా చోక్త్వా భావయిత్వా భిక్షుకోఽహం నగాత్మజే ! ।
కథం త్వం జననీ భూత్వా బధూస్త్వం మమ దేహినామ్ ॥ ౫॥
తవ చక్రం  మహేశాని !అతీతం పరమాత్మని ।
ఇతి తే కథితా గీతా గురుదేవస్య బ్రహ్మణః  ॥ ౬॥
సఙ్క్షేపేణ  మహేశాని ! ప్రభురేవ  గురుః స్వయమ్ ।

స్త్రీగురు  ధ్యానస్తుతీకవచం గీతా వివిధ తన్త్రే

జగత్ సమస్తమాస్థాయ  గురుస్త్వేకో హి కేవలమ్ ॥ ౭॥
ఇతి తం తోషయిత్వా చ నుతిభిః స్తుతిభిస్తథా ।
నానావిధద్రవ్యదానైః   సిద్ధః  స్యాత్ సాధకోత్తమః ॥ ౮॥
॥ ఇతి స్త్రీగురుగీతా  సమాప్తా ॥

